
EDLG                                          CEP CARLOS CASARES (ALXÉN-SALVATERRA DE MIÑO)

1. INTRODUCIÓN

O CEP Carlos Casares está ubicado no Concello de Salvaterra de Miño, na 

parroquia de Alxén. Ten matriculados 86 alumnos/as e o persoal docente está 

composto por 15 mestres e mestras dos cales: a orientadora e a profesora de 

Relixión son compartidos co CRA A Lagoa, unha mestre de  AL é compartida co 

CEIP Pazo Marquesa da Mercé do concello de As Neves e a outra mestra de AL é 

compartida coas escolas infantís  de Rubiós e  Taboexa. Ademais contamos no 

centro cun Mentor ADIX, que asesorará aos centro das comarcas do Condado e 

Baixo Miño na elaboración do Plan dixital.

O  EDLG está  formado  por  catro  compoñentes,  a  mestra  de  inglés  que 

exerce como coordinadora, o mestre de música, o mestre de Pt e a mestra-titora 

de 2º nivel.

O  presente  proxecto  está  concebido  para  axudarnos  a  acadar  uns 

obxectivos que nos propuxemos dende o EDLG atendendo ás necesidades que se 

observan, concretamente seguir mantendo  o uso do galego na escola e tamén na 

contorna do alumnado,  afondando nun dos obxectivos xerais  do centro dende 

hai moitos anos.

Para  conseguir  estes  obxectivos  propóñense  actividades  para  todo  o 

alumnado onde colaboran na meirande parte das familias e, noutras, diversas 

institucións,  como  a  Coordinadora  Galega  de  Equipos  de  Normalización 

Lingüística, Asociación de Escritores de Lingua Galega, Editorial Xerais e Galaxia, 

Concello e ANPA, entre outras. Nestas actividades tratamos de implicar a todo o 

conxunto  do  profesorado  e  aos  distintos  equipos  docentes  (actividades 

extraescolares, ciclos), ao equipo directivo e as comisións de biblioteca e de radio. 

Cómpre sinalar tamén a gran colaboración co IES de Salvaterra de Miño para a 

realización de actividades conxuntas.

Moitas das actividades teñen un carácter de continuidade no tempo; de 

feito véñense realizando desde hai anos cunha valoración moi positiva, polo  que 

seguen  formando  parte  do  noso  proxecto  ao  longo  dos  cursos.  Outras 

incorpóranse  este  curso,  pois  cada ano xurden novas  propostas  para  levar  á 

práctica.

Os obxectivos e as actividades son froito dunha análise da contorna e do 

centro.  Por  unha  banda,  estudouse  a  situación  sociolingüística  do  medio,  e 

despois a situación lingüística do centro, do profesorado e do alumnado.

2. BREVE ESTUDO SOCIOLINGÜÍSTICO ACTUALIZADO

O CONTORNO SOCIOLINGÜÍSTICO DO CENTRO

O CEP Carlos Casares está emprazado no municipio de Salvaterra de Miño, 

pertencente á comarca do Condado, situada ao sur da provincia de Pontevedra e 

limitando con Portugal.

Salvaterra de Miño posúe 10,000 habitantes aproximadamente distribuídos 

en dezasete parroquias que ocupan 62,5 km². O centro, ubicado en Alxén, recibe 

alumnado desta mesma parroquia, de Cabreira, de Arantei e de Porto na súa 

meirande parte (sinaladas no mapa da páxina seguinte).

A  poboación  desta  contorna  é  moi  escasa,  tal  como  reflicte  a  seguinte 

táboa:

PARROQUIAS HABITANTES DENSIDADE
Alxén 659 160,73
Arantei 414 111,86
Cabreira 433 113,95
Porto 245 102

  Habitantes por parroquias das que proveñen os alumnos/as.[  2]  

[2] Fonte: Padrón de habitantes de Salvaterra. 

 Mapa das parroquias de Salvaterra de Miño[1]

[1] Fonte: Historia de Salvaterra de Miño, de Sofía Rodríguez Suárez

Esta contorna ten un marcado carácter rural fronte ao núcleo urbano de 

Salvaterra.  A agricultura tradicional segue convivindo coas novas formas de vida. 

  Curso 2022/2023 3



EDLG                                          CEP CARLOS CASARES (ALXÉN-SALVATERRA DE MIÑO)

Predominan  as  pequenas  hortas  que  proporcionan  alimentos  para  o 

autoconsumo.  Esta  actividade  agraria  compleméntase  coa  gandería, 

especialmente porcina. 

Como  contrapartida,  o  desenvolvemento  do  sector  vitivinícola  está 

acadando o seu punto máis esplendoroso coa produción de  viño,  incluída na 

denominación de Orixe Rías Baixas.

Aínda que o sector primario aporta recursos alimenticios para as familias, a 

poboación desta zona vive esencialmente dos ingresos percibidos polo traballo 

realizado en industrias ubicadas no  polígono de  O Porriño,  das canteiras,  da 

construción e do sector automobilístico (Citroën) de Vigo.

A crise  económica está sendo especialmente virulenta na zona e  moitas 

familias teñen aos dous proxenitores en situación de paro laboral. 

En canto a situción sociolingüística da contorna, cabe dicir que a lingua 

predominante era o galego,  pero que a situación foi  mudando nestes últimos 

anos. O galego é a lingua empregada pola maioría dos avós e avoas nos seus 

fogares,  pero  xa  non  é  tan  maioritaría  no  caso  das  nais  e  pais  e, 

consecuentemente, tampouco entre o noso alumnado. 

O CEP Carlos Casares emprega, nos seus comunicados, a lingua galega tal 

como determina o decreto do plurilingüismo. O Concello tamén emprega o galego 

nos seus comunicados administrativos e as entidades asociativas do contorno, 

empregan por igual as dúas linguas.

En calquera caso,  a poboación comprende a lingua galega e  castelá tanto na 

escrita coma oralmente.

O  noso  centro  tampouco destaca  pola  recepción  de  inmigrantes 

estranxeiros polo que non é necesario tomar medidas lingüísticas a este respecto. 

O curso pasado escolarizáronse dous alumnos procedentes de Marrocos, 

atendendo ás  instruccións descritas  na  Orde do  8  de  setembro de  2021 que 

regula a atención á diversidade do alumnado, creouse un grupo de adquisición de 

linguas e, unha vez rematado o período asistencia a este grupo podemos dicir que 

adquiriron un nivel suficiente de competencia lingüística nos dous idiomas.

A SITUACIÓN DO PROFESORADO

No CEP Carlos Casares traballan 16 mestres e mestras  repartidos do seguinte 

xeito:

Educación Primaria: 5 + 1 de Francés (Titora de  Primaria)

Inglés: 1

Ed. Musical: 1, adscrita á titoría de 5º nivel.

Ed. Física: 1

Pedagoxía terapéutica: 2, un deles de atención preferente a un alumno de 

5º nivel.

Audición e Linguaxe: 2 (compartidas co CEIP  Pazo Marquesa da Mercé, e 

coas EI de Rubiós e Taboexa, no concello de As Neves)

Relixión: 1 (compartida CRA A Lagoa)

Orientadora:  1 (compartida CRA A Lagoa),  por  primeira  vez con destino 

definitivo no centro.

Mentor Adix:  1 (que asesorará aos centros das comarcas do Condado e 

Baixo Miño na elaboración e deseño do Plan dixital)

O  50%  dos  mestres  viven  nesta  comarca  do  Condado,  polo  que  a 

interacción coas familias prodúcese dun xeito natural, con moi boas relacións 

interpersoais, repercutindo positivamente na disposición de toda a Comunidade á 

hora de participar nas actividades propostas polo centro.

Todo o profesorado ten a competencia lingüística necesaria para

desenvolver axeitadamente as tarefas educativas correspondentes na nosa lingua. 

De feito, o 80% dos docentes empregan o galego na súa vida cotiá. O galego é 

empregado  como  lingua  vehicular  sen  prexuízos,  co  obxecto  de  contribuír  a 

acadar a súa normalización entre a comunidade escolar.

As  distintas  actividades  que  se  propoñen  para  dinamizar  o  galego  son 

acollidas con agrado en tanto que o uso da nosa lingua é un obxectivo para todo 

o  profesorado  pois  valórase  a  riqueza  lingüística  e  cultural  que  supón  o 

coñecemento dunha lingua. Asemade, o respecto polos valores e a convivencia 

con outras culturas e linguas están sempre presentes no noso quefacer cotiá.

A SITUACIÓN DO ALUMNADO

A día de hoxe o número de alumnos/as matriculados/as no centro é de 86. 

Na seguinte táboa distribúense por niveis e segundo a súa lingua materna.

NIVEIS
ALUMNOS/AS

LINGUA MATERNA É O GALEGO

ALUMNOS/AS 

LINGUA MATERNA É O CASTELÁ
TOTAIS

1º 9 7 16

2º 3 12 15

3º 2 8 10

4º 4 12 16

5º  2 6  8

6º 8 13  21

TOTAL  28 58 86

A situación lingüística do noso alumnado foi mudando progresivamente nos 

últimos anos, ata chegar aos valores actuais, nos que predomina o alumnado 

castelán falante sobre o galego falante.

A SITUACIÓN LINGÜÍSTICA DO CENTRO

No  CEP  Carlos  Casares  a  distribución  das  áreas  nos  dous  idiomas 

oficiais,   segundo  o  establecido  no  claustro  do  23/6/2010,  de  acordo  co 

Decreto  79/2010,  do  20  de  maio  para  o  plurilingüismo  no  ensino  non 

universitario de Galicia, é o seguinte:

· As materias que se imparten en galego son Ciencias da Natureza e Ciencias 

Sociais en todos os cursos.

· Asimesmo, loxicamente, a lingua galega impártese, en en todos os cursos, en 

galego.

· Tamén se  imparten  en galego,  en  tódolos  niveis,  as  áreas  de  Educación 

Musical e  Relixión/Atención Educativa/Valores Sociais e Cívicos.

· Nas  áreas  de  Lingua  Castelá,  Matemáticas,  Educación  Física  e  Plástica 

emprégase a lingua castelá.

A distribución citada anteriormente  foi proposta pola Comisión encargada 

de elaborar o  primeiro Proxecto Lingüístico de Centro.

O proceso de aprendizaxe da lectoescritura nos primeiros cursos faise en 

lingua galega, ao ser a lingua predominante na súa contorna.

No noso centro garantimos que os alumnos e alumnas reciban máis do 

50% da súa docencia en galego.

No curso actual  non é preciso tomar medidas de apoio ou reforzo para 

fomentar o plurilingüismo, porque tódolos alumnos/as do centro son capaces de 

expresarse nas dúas linguas.

Os alumnos/as que se matricularon en 1º nivel proceden do CRA A Lagoa 

de Salvaterra, do CRA Raiña Aragonta de Salceda de Caselas, do CEIP Plurilingüe 

Infante Felipe de Salvaterra de Miño e do CPR Plurilingüe Santiago Apóstol de 

Ponteareas,  todas  contornas  galego  falantes  e  o  proceso  da  lectoescritura 

realízase en lingua galega, en todos os centros.

Outras novas incorporacións foron unha alumna en 2º procedente do CEIP 

Altamira, e un alumno de 5º nivel escolarizado o curso pasado no CPR Losada 

cuxa contorna é  tamén galego-falante.

Polo  que  respecta  ao  alumnado,  cabe  dicir  que  este  centro  nunca  tivo 

escolarizado alumnado de educación infantil, polo que o alumnado que recibe, na 

súa maioría, procede do CRA “A Lagoa” de Salvaterra de Miño, onde a lingua  da 

contorna é o galego.

Todo o alumnado é capaz de expresarse nas dúas linguas sexa cal sexa a 

súa  lingua  materna,  polo  que  se  pode  garantir  o  logro  das  competencias 

lingüísticas tanto en galego coma en castelán ao remate da etapa educativa.

A lingua vehicular do centro é o galego, tanto nas tarefas administrativas e 

burocráticas,  coma  nos  comunicados  á  Comunidade  escolar  porque  así  o 

establece a lexislación vixente.

Outros membros da comunidade escolar, tales como a ANPA e o Concello, a 

través dos seus representantes no Consello Escolar, colaboran coa dinamización 

da lingua na proposta  de actividades e  nos seus comunicados.  En ambos os 

casos, todos comunicados son en lingua galega.

As actividades extraescolares que se veñen desenvolvendo no centro fanse 

por igual nas dúas linguas.

Cabe salientar o esforzo que se fai desde os distintos equipos formados polo 

profesorado (Equipo de actividades Extraescolares e Complementarias, Comisión 

de  Radio,  de  Biblioteca...)  para  fomentar  o  emprego  do  galego  en  todos  os 

ámbitos.

Como aspecto a mellorar, habería que aumentar os fondos bibliográficos e 

audiovisuais da biblioteca escolar e dotar á  radio escolar coa adquisición de 

novos equipos tecnolóxicos e informáticos.

Malia  a  ampla  presenza  do  galego  na  contorna  social  dos  nenos/as,  o 

centro desenvolve a prol da normalización lingüística non só as actividades de 

carácter  formal  en  galego,  senón  tamén  todas  as  actividades  que  teñen  un 

carácter máis lúdico (celebración do Magosto, o Entroido, andaina ou marcha 

ciclista de final de curso), por ser estas onde se producen as interaccións dos/das 

neno/as coa sociedade.

  Curso 2022/2023 8



EDLG                                          CEP CARLOS CASARES (ALXÉN-SALVATERRA DE MIÑO)

3. DESCRICIÓN DE OBXECTIVOS

OBXECTIVOS EN RELACIÓN Á CONTORNA SOCIOLINGÜÍSTICA DO CENTRO

• Valorar  a  lingua  galega  como lingua  propia  e  como mostra  de 

identidade  de  Galicia,  rexeitanto  estereotipos  lingüísticos  e 

prexuízos clasistas.

• Tomar  conciencia  da  pertenza  a  un  grupo  cunha  identidade  e 

cultura propias.

OBXECTIVOS EN RELACIÓN A SITUACIÓN DO PROFESORADO

• Estimar a lingua galega como propia e recoñecer a existencia da 

diversidade lingüística como feito enriquecedor.

• Utilizar a lingua oral de xeito adecuado na actividade social e nos 

diferentes contextos que se producen na vida cotiá.

OBXECTIVOS EN RELACIÓN A SITUACIÓN DO ALUMNADO

• Utilizar  a  lectura  como  fonte  de  pracer  e  de  enriquecemento 

cultural  a  través  do  coñecemento  de  diferentes  manifestacións 

literarias galegas.

• Empregar a lingua correctamente nas súas facetas oral e escrita 

en diferentes situacións.

• Comprender textos literarios de xéneros diversos procedentes da 

literatura galega e produción de composicións escritas.

•  Identificar e analizar as características dos aspectos relevantes da 

contorna, social e cultural

OBXECTIVOS EN RELACIÓN Á SITUACIÓN LINGÜÍSTICA DO CENTRO

• Utilizar os medios dos que dispón o centro (radio e biblioteca), e as 

tecnoloxías  da  información  para  obter,  interpretar  e  valorar 

opinións diferentes.

4.  DESCRICIÓN  DETALLADA  DAS  ACTIVIDADES  DE  DINAMIZACIÓN 
LINGÜÍSTICA PARA CADA UN DOS OBXECTIVOS PROPOSTOS

A continuación faise  unha relación das actividades que se propoñen ao 

longo deste curso escolar, segundo os obxectivos propostos. Porén, cómpre ter en 

conta que moitas actividades están interrelaciondas e serven para traballar na 

consecución de máis dun obxectivo. 

O CONTORNO SOCIOLINGÜÍSTICO DO CENTRO

Valorar a lingua galega como lingua propia e como mostra de identidade de 

Galicia, rexeitanto estereotipos lingüísticos e prexuízos clasistas.

a) Organización de dous festivais, un no Nadal e outro na Semana das 

Letras  Galegas,  con  recitado  de  poemas,  teatro,  actuacións 

musicais...   para potenciar  a  lingua galega en momentos  lúdicos. 

Estes festivais están abertos a toda a Comunidade escolar.

b) Elaboración da revista escolar  Néboa. Os traballos en galego que o 

alumnado  fai  ao  longo  do  curso  organízanse  en  plantillas  e 

publícanse  para  toda  a  Comunidade  escolar.  A  revista  serve  de 

escaparate para comunicar o que se fai no centro, pero tamén para 

fomentar o gusto por escribir e ler.

Tomar  conciencia  da  pertenza  a  un  grupo  cunha  identidade  e  cultura 

propias.

a) Elaborar  un  calendario  escolar  do  2023  sobre  a  temática  de  "A 

meteoroloxía,  METEOALXÉN”  coa  participación  da  Comunidade 

escolar,  que  aporta  fotografías  antigas  e  obxectos  relacionados  co 

tema.  O  alumnado  participa  na  elaboración  dos  pés  de  fotos  e 

pequenos  textos  explicativos  para  cada  mes  do  ano.  Finalmente, 

entrégase un exemplar a cada familia, institucións da zona e persoas 

colaboradoras. 

b) Participación no proxecto ERASMUS LIVE FRIENDS no que levamos 

participando un par de anos e que daremos por finalizado este curso 

escolar,  inclúe  actividades  para 6º  nivel.  Consiste  nunha serie  de 

encontros virtuais entre o noso alumnado e o alumnado de diferentes 

países, entre eles Alemania e Portugal. Así como actividades de baile 

para o alumnado de 6 nivel.

c) Realización dunha exposición  no centro  sobre  a  temática  anterior 

para  toda  a  Comunidade  nunha  Xornada  de  Portas  Abertas. 

Asimesmo,  de  ser  posible  polas  restriccións  COVID,  grupos  do 

alumnado do 3º Ciclo farán de guías presentando a exposición aos 

outros compañeir@s do centro, a un grupo de alumnos e alumnas do 

IES  de  Salvaterra  de  Miño  e  demais  membros  da  Comunidade 

Educativa que a visiten.

Enviaranse reseñas e fotografías aos xornais da zona (Faro de Vigo, A 

Voz de Galicia).

d) Celebración de festas tradicionais populares galegas (o Magosto, o 

Samaín,  o  Entroido).  Ademais  elabóranse  murais,  exposicións  de 

cabazas, realización de xogos populares, obradoiros, un magosto e, 

no caso do Entroido,  un desfile  polo centro urbano de Salvaterra, 

xunto  con  outros  centros  do  concello  despois  de  confeccionar  os 

traxes nas aulas. Tamén seguimos coa visita do Apalpador, coa que 

tratamos de recuperar esta figura do nadal galego. 

A SITUACIÓN DO PROFESORADO

Estimar  a  lingua  galega  como  propia  e  recoñecer  a  existencia  da 

diversidade lingüística como feito enriquecedor.

a) Promover actividades de busca de información sobre a nosa cultura 

valorando a diversidade lingüística e cultural.

b) Fomentar  a  participación  en  actividades  propostas  por  outros 

organismos,  tales  coma a  Mostra  da  Oralidade  Galego-Portuguesa 

organizada pola asociación Ponte nas Ondas, a celebración do Día 

Mundial da Radio, a celebración do Día de Rosalía, a proposta da 

AELG.

c) Participación  do  profesorado  nas  actividades  de  formación  para  o 

desenrolo do proxecto ERASMUS LIVE FRIENDS.

Utilizar a lingua oral e escrita de xeito adecuado en actividades sociais e 

nos diferentes contextos que se producen na vida cotiá.

a)  Empregar  a  lingua  galega  en  todas  as  situacións  tanto  a  nivel 

administrativo como coa Comunidade Escolar, cando nos diriximos 

aos alumnos/as, aos pais e nais…

b) Fomentar a lingua galega nas actividades de carácter lúdico que se 

propoñen  na  escola:  emisións  radiofónicas,  festivais...  A  emisora 

escolar emite regularmente un programa de radio semanal elaborado 

polo  alumnado dos  distintos  cursos.  O alumnado  do  3º  ciclo  é  o 

encargado de manexar tecnicamente a mesma. Un día á semana está 

adicado integramente á música galega.

A SITUACIÓN DO ALUMNADO

Utilizar  a  lectura  como fonte  de  pracer  e  de  enriquecemento cultural  a 

través do coñecemento de diferentes manifestacións literarias galegas.

a) Preparación da visita ao Salón do Libro de Pontevedra para fomentar 

a lectura no alumnado de 1º, 2º e 3º curso.

c) Busca de información na biblioteca para a realización de diferentes 

actividades propostas ao longo do curso.

d) Participación  nas  distintas  actividades  organizadas  desde  a 

Biblioteca  do  centro:  inauguración  con  lectura  dun  bando, 

celebración do Día do Libro, sesións de contacontos interciclos...

Empregar  a  lingua  correctamente  nas  súas  facetas  oral  e  escrita  en 

diferentes situacións.

a)  Participación nos programas de radio que se fan ao longo de todo o 

ano no centro para difundir a nosa cultura e a nosa lingua durante o 

recreo.

b) Realización de explicacións orais interciclos (temas, contos, proxectos, 

...)

c) Participación no proxecto "Club da Ciencia", no que promovemos e 

divulgamos ciencia en galego.

d)  Realización de concursos de ortografía.

e)  Utilización  dun  diario  persoal  ou  libreta  de  textos  onde  quedan 

plasmados  os  seus  textos,  segundo  as  pautas  indicadas  polo 

profesorado.

Comprender textos literarios de xéneros diversos procedentes da literatura 

galega e produción de composicións escritas.

a)  Organización  de  material  bibliográfico  para  traballar  a  figura  de 

Carlos Casares xa que é o autor que dá nome ao Centro escolar. 

Propóñense  diferentes  actividades  (debuxos,  murais,  colaxe, 

composición escrita, lectura, ampliación de léxico...), para traballar 

dentro  dun  proxecto  nos  diferentes  niveis.  Por  outra  banda,  no 

primeiro nivel traballarase  a súa vida e obra.

b) Preparación da visita ao centro de dúas escritoras ou ilustradoras 

galegas para fomentar a lectura, unha para o alumnado de 1º, 2º e 3º 

e outra para o de 4º, 5º e 6º. A este respecto, polo Nadal adquiriranse 

exemplares de distintos libros das autoras para traballar nas aulas. 

Isto supón a elaboración de diferentes actividades a nivel escrito e 

oral  (composicións,  dramatizacións,  redacción,  murais,  traballos 

literarios e plásticos...

c)  Organización  e  preparación  de  material  dos  distintos  autores  que 

apadriñan  cada aula, é dicir, cada nivel educativo traballa a obra dun 

autor/a da nosa terra: Fina Casalderrey, Manuel María, Milagros Oya, 

Agustín  Fernández  Paz,  Anisia  Miranda  e  Xosé  Neira  Vilas.  Fanse 

exposicións e traballos de composición escrita en todos os cursos.

Identificar  e  analizar  as  características  dalgúns  aspectos  relevantes  do 

contorno, social e cultural.

a)  Saídas  a  diversas  zonas  da  contorna  máis  próxima  co  motivo  da 

realización de diferentes proxectos levados a cabo nas aulas: estudo 

da localidade, o concello e a comarca. Visitaranse distintos servicios 

públicos do noso concello así como os recursos existentes nalgunha 

das parroquias das que recibe alumn@s o centro: empresas, igrexas, 

cruceiros ... Trátase de dar a coñecer e estudar máis profundamente 

a contorna na que viven os nenos e nenas.

b) Realización de varias sendas na zona para fomentar unha actitude 

positiva  cara  o  medio  ambiente,  valorar  o  contorno  e  coñecer  a 

natureza que é o patrimonio que debemos conservar.

A SITUACIÓN LINGÜÍSTICA DO CENTRO

Utilizar  os  medios  dos  que  dispón  o  centro  (radio  e  biblioteca),  e  as 

tecnoloxías da información para obter, interpretar e valorar opinións diferentes.

a)  Seguir  actualizando  a  páxina  web  do  centro  cos  traballos  feitos 

polos/as nenos/as para fomentar o galego nas novas tecnoloxías ao 

mesmo tempo que se traballa a competencia lingüística.

b) Propóñense unidades didácticas co motivo da celebración de festas 

tradicionais galegas (o Magosto, o Entroido), con múltiples actividades 

de carácter lingüístico: busca de información na biblioteca, na internet, 

ditos,  refráns,  adiviñas,  cantigas...   para  o  cal  se  farán traballos  en 

grupos e realizaranse exposicións orais.

